
	Ի կատարումն Վարչապետի 2025 թվականի մարտի 3-ի թիվ 02/10.36/6725-2025 հանձնարարականի՝ հայտնում եմ, որ Արդարադատության նախարարությունն ուսումնասիրել է կից ներկայացված` «Հայաստանի Հանրապետության կառավարության 2021 թվականի փետրվարի 25-ի N 252-Լ որոշման մեջ փոփոխություն կատարելու մասին» Կառավարության որոշման նախագիծը (այսուհետ՝ Նախագիծ), որի վերաբերյալ առկա են հետևյալ դիտարկումները.
	Նախագծով նախատեսվում է փոփոխություն կատարել Հայաստանի Հանրապետության կառավարության 2021 թվականի փետրվարի 25-ի N 252-Լ որոշմամբ հաստատված աշխատակարգի (այսուհետ` Աշխատակարգ) 37-րդ կետում:
Մասնավորապես` Աշխատակարգի 37-րդ կետով սահմանվում է, որ Կոմիտեների նիստերը, որպես կանոն, տեղի են ունենում երեքշաբթի օրերին: Կոմիտեի նիստի անցկացման օրը և ժամը սահմանում է կոմիտեի նիստը վարողը՝ նիստից առնվազն 1 օր առաջ: 
Նախագծով նախատեսվում է նշված կետից հանել առաջին նախադասությունը, որի արդյունքում ստացվում է, որ Կոմիտեի նիստի անցկացման օրը և ժամը սահմանում է կոմիտեի նիստը վարողը՝ նիստից առնվազն 1 օր առաջ:
Նախագծին կից ներկայացված հիմնավորման համաձայն` նշված նորմը, ըստ էության, խոչընդոտ է հանդիսանում կոմիտեների օրերի նշանակման մասով անհրաժեշտ ճկունություն ապահովելու համար՝ սահմանափակելով նշված հարաբերությունները: Այս հանգամանքի հաշվառմամբ անհրաժեշտություն է առաջացել Կառավարության աշխատակարգից հանել նախարարական կոմիտեների նիստերի անցկացման օրվա վերաբերյալ դրույթը:
Այսպիսով` ստացվում է, որ շաբաթվա յուրաքանչյուր աշխատանքային օր կարող են անցկացվել կոմիտեի նիստեր և միակ պայմանը նիստը վարողի կողմից նիստից առնվազն 1 օր առաջ նիստի անցկացման օր և ժամ սահմանելն է: 
Այս առումով, հարկ ենք համարում անդրադառնալ Աշխատակարգով կոմիտեի նիստերին վերաբերող հետևյալ կարգավորումներին: Այսպես` 
Աշխատակարգի 42-րդ կետի համաձայն` նիստի հիմնական օրակարգը ձևավորվում է նախանիստի արդյունքների հիման վրա և նախանիստից անմիջապես հետո հասանելի է դառնում էլեկտրոնային փաստաթղթաշրջանառության համակարգում (համապատասխան նյութերով):
Աշխատակարգի 48-րդ կետի համաձայն` Կոմիտեի անդամները և նիստին մասնակցող այլ պաշտոնատար անձինք հարցի վերաբերյալ ելույթով հանդես գալու կամ հարցադրումներ անելու իրավունք ունեն միայն, եթե՝
1) նախագծի շրջանառության փուլում սահմանված ժամկետում ներկայացրել են դիրքորոշում, որն ամբողջությամբ կամ մասամբ չի ընդունվել կամ հաշվի չի առնվել.
2) նախագծի շրջանառության փուլում նախագիծն իրենց կարծիքի չի ներկայացվել կամ ներկայացվել է, սակայն կարծիք դեռ չի տրվել (կարծիք ներկայացնելու համար սահմանված ժամկետը սպառված չլինելու դեպքում).
3) նախագիծը բովանդակային առումով էականորեն տարբերվում է կարծիքի ներկայացված տարբերակից.
4) բացառիկ այլ դեպքերում՝ կոմիտեի նիստը վարողի թույլտվությամբ:
Նշված կարգավորումներից բխում է, որ նիստերի անցկացումը փոխկապակցված է նախանիստերի հետ, քանի որ նիստի հիմնական օրակարգը ձևավորվում է նախանիստի արդյունքների հիման վրա, իսկ Աշխատակարգի 29-րդ կետի համաձայն` նախանիստերը, որպես կանոն, տեղի են ունենում նախարարական կոմիտեների նիստերից մեկ կամ երկու օր առաջ: Նախանիստի անցկացման օրը և ժամը սահմանում է նախանիստը վարողը՝ նիստից առնվազն 1 օր առաջ: Այսպիսով, նկատի ունենալով ընդամենը հինգ աշխատանքային օրվա առկայությունը, նախանիստի և նիստերի փոխկապակցվածության հարցը` գտնում ենք, որ հիմնավորմամբ բարձրացված` կոմիտեների օրերի նշանակման մասով անհրաժեշտ ճկունության ապահովման խնդիրը ներկայացված Նախագծով չի լուծվում: Ավելին, խնդիրը չլուծելով հանդերձ՝ առաջարկվող փոփոխությունը կարող է բացասական ազդեցություն ունենալ պետական կառավարման համակարգի մարմինների աշխատանքների վրա: Նման կարգավորում սահմանելու արդյունքում խնդրահարույց է լինելու նաև կոմիտեի անդամներ հանդիսացող նախարարների, նրանց տեղակալների, կոմիտեի նիստին հրավիրված պետական կառավարման համակարգի մարմինների ղեկավարների կամ տեղակալների կողմից կոմիտեների նիստերին պատշաճ մասնակցություն ապահովելը՝ պայմանավորված օրինակ մինչև համապատասխան կոմիտեի նիստի անցկացման օրվա և ժամի վերաբերյալ իրազեկվելը արդեն իսկ որևէ քննարկման մասնակցելու կամ որևէ հանձնաժողովում որպես անդամ ներկայություն ապահովելու վերաբերյալ նախօրոք համաձայնություն տված լինելով և այլն՝ շատ դեպքերում առաջ բերելով նաև կոմիտեի նիստերի իրավազորության հետ կապված խնդիրներ: Մինչդեռ, Աշխատակարգի 38-րդ կետի ուժով կոմիտեի անդամների և կոմիտեի նիստին հրավիրված պետական կառավարման համակարգի մարմինների ղեկավարների կամ տեղակալների համար կոմիտեի նիստերին մասնակցելը պարտավորություն է, իսկ Աշխատակարգի 39-րդ կետի ուժով՝ կոմիտեի նիստն իրավազոր լինելու համար անհրաժեշտ է կոմիտեի անդամների ընդհանուր թվի կեսից ավելիի մասնակցություն, միաժամանակ, երբ կոմիտեի անդամ հանդիսացող նախարարի փոխարեն կոմիտեի նիստին մասնակցում է համապատասխան նախարարի տեղակալը՝ նախապես կոմիտեի նիստը վարողի բանավոր համաձայնությունը ստանալու դեպքում, կոմիտեի անդամ հանդիսացող նախարարին փոխարինող տեղակալն է օգտվում Աշխատակարգով կոմիտեի անդամին վերապահված բոլոր իրավունքներից՝ ներառյալ քվեարկության իրավունքը:
Բացի այդ, վերը նշված կարգավորումներից բխում է, որ Կոմիտեի անդամներն իրավունք ունեն հարցադրումներ անելու այն դեպքերում, երբ իրենց ներկայացված դիրքորոշումներն ամբողջությամբ կամ մասամբ չեն ընդունվել կամ հաշվի չի առնվել, ինչպես նաև այն դեպքերում, երբ նախագծի շրջանառության փուլում նախագիծն իրենց կարծիքի չի ներկայացվել կամ ներկայացվել է, սակայն կարծիք դեռ չի տրվել կամ նախագիծը բովանդակային առումով էականորեն տարբերվում է կարծիքի ներկայացված տարբերակից:
Նախատեսված կարգավորումների վերլուծությունից բխում է, որ Կոմիտեի անդամների կողմից հարցադրումներ անելու համար պահանջվում է կոմիտեի օրակարգում ընդգրկված իրավական ակտերի նախագծերի բազմակողմանի ուսումնասիրություն և վերլուծություններ իրականացնել, հաճախ պահանջվում է նաև պետական մարմնի համապատասխան ստորաբաժանումների կամ ենթակա մարմինների հետ համաձայնեցումներ իրականացնել:
Ինչ վերաբերում է Արդարադատության նախարարության կողմից համապատասխան աշխատանքների կազմակերպմանը` հարկ է նշել հետևյալը.
Նախքան իրավական ակտերի նախագծերը Վարչապետի աշխատակազմ ներկայացնելը՝ բոլոր նորմատիվ իրավական ակտերի նախագծերը մշակողի կողմից ներկայացվում են Արդարադատության նախարարություն` պետական փորձագիտական եզրակացություն տրամադրելու նպատակով, պատգամավորների կողմից օրենսդրական նախաձեռնության կարգով մշակված օրենքների նախագծերը ներկայացվում են առաջարկություններ, իսկ Կառավարության անհատական և լոկալ իրավական ակտերի նախագծերը` կարծիքներ ներկայացնելու նպատակով: 
Նշվածից հետևում է, որ կոմիտեի նիստերում ներառված գրեթե բոլոր նախագծերի վերաբերյալ Արդարադատության նախարարության կողմից` մեկօրյա ժամկետում (նշված ժամկետը ապահովված լինելու դեպքում) Աշխատակարգի 48-րդ կետով նախատեսված խնդիրները բացահայտելու և հարցադրումներ անելու նպատակով պետք է իրականացվեն ուսումնասիրություններ, վերլուծություններ, համաձայնեցումներ և համապատասխան խնդիրներ հայտնաբերելու դեպքում ներկայացվեն նոր դիտարկումներ, դիրքորոշումներ, հիմնավորումներ և այլն:
Ելնելով վերոգրյալից` հայտնում ենք, որ առանց հստակ օր նախատեսելու` նիստի անցկացումից մեկ օր առաջ նիստի օր և ժամ սահմանելու կարգավորումն անիրատեսական է վերը թվարկված աշխատանքների պատշաճ իրականացման տեսանկյունից, ավելին` գտնում ենք, որ այն կարող է խոչընդոտել առավել կատարելագործված, առանց հակասությունների և վրիպակների օրենսդրություն ունենալուն: 
Միաժամանակ հարկ է նշել, որ բացի վերը նշվածից, կոմիտեի նիստի որոշակի օր սահմանված չլինելու պարագայում խաթարվելու է նաև կոմիտեի անդամների բնականոն աշխատանքային գործունեությունը, մասնավորապես` անիրատեսական է լինելու կոմիտեի անդամների աշխատանքային քննարկումների և հանդիպումների, գործուղումների և այլ իրեն վերապահված լիազորություններով պայմանավորված աշխատանքների կազմակերպումը:
Ինչ վերաբերում է նիստից առնվազն 1 օր առաջ նիստի օր և ժամ սահմանելուն, հարկ է նշել, որ գործնականում նախանիստը տեղի է ունենում հինգշաբթի օրենին՝ ժամը 16:00-17:30, որից հետո միայն տեղադրվում են ուրբաթ օրվա կոմիտեի նիստի օրակարգի հարցերը, սակայն ուրբաթ օրը նիստերի ժամերը դեռ սահմանված չեն լինում: Ուրբաթ առավոտյան միայն սահմանվում են նաև կոմիտեի նիստերի ժամերը, ավելին` նիստերը սովորաբար սկսվում են նույն օրը ժամը 13:30-ից, այսինքն, գործնականում չի պահպանվում նաև նիստից առնվազն 1 օր առաջ ժամ սահմանելու պահանջը: Բացի այդ, անդրադառնալով Աշխատակարգի 43-րդ կետի կարգավորումներին, որոնց համաձայն` հիմնական օրակարգի ձևավորումից հետո օրակարգում փոփոխություն (այդ թվում՝ լրացուցիչ հարցի ներառում) կատարվում է միայն բացառիկ դեպքերում՝ վարչապետի, փոխվարչապետի կամ վարչապետի աշխատակազմի ղեկավարի հանձնարարությամբ` հարկ ենք համարում նշել, որ գործնականում նշված դեպքերը բավական հաճախ են տեղի ունենում, քանի որ երբեմն կոմիտեի նիստերում լրացուցիչ հարցերի քանակը գերակշռում է հիմնական հարցերի քանակը: Ավելին, լրացուցիչ հարցերը նիստերի օրակարգերում ներառվում են արդեն իսկ սկսված նիստերի ընթացքում, ինչը էականորեն դժվարացնում է Աշխատակարգի 48-րդ կետով սահմանված ընթացակարգերի պատշաճ իրականացումը:
Ելնելով վերոգրյալից և կարևորելով օրենսդրության կատարելագործմանն ուղղված պետական կառավարման համակարգի մարմիններին վերապահված գործառույթների պատշաճ իրականացումը` առաջարկում ենք վերանայել Նախագծով նախատեսված կարգավորումները, փոխարենը նախատեսելով այնպիսի կարգավորումներ, որոնք հնարավորություն կտան նախապես իմանալ նիստի օրվա և ժամի մասին, իսկ նիստի օրակարգում նախագծերն ընդգրկել նիստից երկու օր առաջ:
Միաժամանակ, Նախագծի առնչությամբ կից ներկայացվում է www.e-draft.am կայքում կազմակերպված իրավական ակտերի նախագծերի հանրային քննարկման վերաբերյալ տեղեկանքը:

	Չի ընդունվել

   Կառավարության աշխատակարգով նիստերի անցկացման և կազմակերպման ժամկետների մասով սահմանված կարգավորումները և կառուցակարգերը առավելապես կապված են «նախանիստ-նախարարական կոմիտե-նախագծերի լրամշակում-Կառավարության նիստի օրակարգի ձևավորում» շղթայի պատշաճ կազմակերպումն ապահովելու հետ: 
   Փորձը ցույց է տալիս, որ կոմիտեների նիստերը պարտադիր երեքշաբթի օրը անցկացնելու պարագայում նշված գործողությունների շղթան ամբողջացնելը բավականին դժվար է և ժամկետային առումով խնդրահարույց: Նշված հանգամանքից ելնելով էլ՝ նախագծով առաջարկվում է  Կառավարության աշխատակարգից հանել նախարարական կոմիտեների անցկացման կոնկրետ օրը նշող դրույթը՝ ապահովելով նիստերի անցկացման մասով անհրաժեշտ ճկունությունը:
   Միաժամանակ, «շաբաթվա յուրաքանչյուր աշխատանքային օր կոմիտեի նիստ անցկացնելու» մտահոգության մասով հարկ է նկատել, որ կոմիտեների անցկացման կոնկրետ օրը Կառավարության աշխատակարգում չնշելու վերաբերյալ նախագծային կարգավորմամբ չի ենթադրվում, որ կոմիտեները յուրաքանչյուր շաբաթ իրականացվելու են տարբեր օրերի՝ դրանով անհարմարություններ ստեղծելով մարմինների համար: Ընդհանուր առմամբ, կոմիտեների անցկացման հստակ օրերն ու մեկնարկի ժամերը կանխատեսելի են, իսկ առանձին դեպքերում կանխորոշված ժամանակացույցից շեղումները պայմանավորված են լինում նիստը վարող փոխվարչապետի գրաֆիկով:
   Ինչ վերաբերում է ներկայացված այն պնդմանը, որ ուրբաթ օրվա կոմիտեի նիստերի ժամերը սահմանվում են միայն ուրբաթ առավոտյան, և այդպիսով չի պահպանվում նաև նիստից առնվազն 1 օր առաջ ժամ սահմանելու պահանջը, պետք  է նկատել, որ նշվածը չի համապատասխանում իրականությանը: Ինչպես պահանջում է Կառավարության աշխատակարգը՝ կոմիտեի օրը և ժամերը սահմանվում են կոմիտեի նիստից առնվազն 1 օր առաջ, իսկ կոմիտեի նիստի օրակարգը նախանիստից անմիջապես հետո հասանելի է դառնում էլեկտրոնային փաստաթղթաշրջանառության համակարգում: Վարչապետի աշխատակազմը խստագույնս հետևողական է նշված նորմերի պահպանմանը:      
   Ընդ որում, հիշատակման արժանի է նաև այն փաստը, որ պայմանավորված այն հանգամանքով, որ Արդարադատության նախարարությունը իրավական կարծիք է տրամադրում գրեթե բոլոր նախագծերի վերաբերյալ, էլեկտրոնային փաստաթղթաշրջանառության համակարգում վերջինիս համար ապահովվել է հասանելիություն նաև նախանիստի օրակարգին: 
   Օրակարգում լրացուցիչ հարցեր ներառելու մասով արված դիտարկման վերաբերյալ հարկ է նկատել, որ լրացուցիչ հարցերի ներառումը նիստերի օրերի սահմանման, հետևաբար՝ առաջարկվող նախագծի հետ առնչություն չունի: Ավելին, լրացուցիչ հարցերը կոմիտեի օրակարգ ներառվում են կոմիտեի կողմից հաստատման եղանակով, ինչը նշանակում է, որ Արդարադատության նախարարության ներկայացուցիչը, որպես բոլոր կոմիտեների անդամ, հնարավորություն ունի առարկելու լրացուցիչ հարցի ներառմանը, մինչդեռ նման դեպք գրեթե երբեք չի գրանցվել:
  
  
  




